
ПРЕДГОВОР 

 Фармацевтската технологија претставува една од основните применети научни 

дисциплини што детално ги проучува и евалуира процесите на формулација и 

изработка на лековите. Всушност, познавањето на фармацевтската технологија има 

витална улога во дизајнот на фармацевтските дозирани форми преку детерминирање 

на соодветни ексципиенси за одредена активна супстанца, примена на технолошки 

процеси со соодветна опрема и следење на параметрите за контрола на квалитетот на 

финалната форма со цел постигнување на оптимален терапевтски ефект. На овој 

начин, стекнатите знаења можат да се имплементираат и при формулација и 

карактеризација на современи фармацевтски дозирани форми за целна испорака на 

активната супстанца. Земајќи ги предвид наведените факти, постоењето на учебник по 

фармацевтска технологија 2 значително ќе помогне во едукацијата на студентите по 

фармација и дополнително ќе придонесе и за формирање на основни познавања за 

поновите фармацевтски дозирани форми и современите носачи на активни супстанци.  

  Учебникот ,,Фармацевтска технологија 2“ е подготвен поради потребата од 

создавање на проширен наставен материјал по предметот фармацевтска технологија 2 

на Факултетот за медицински науки при Универзитетот „Гоце Делчев“ во Штип. 

Содржината кореспондира со прифатената програма за теоретска настава наменета за 

студентите по фармација што ќе им обезбеди можност за сумирање и продлабочување 

на знаењата од претходните курсеви, особено по физичка хемија и фармацевтска 

технологија 1.  

 Содржината на учебникот е поделена на 13 главни поглавја и неколку 

поднаслови за попрегледно следење на наставната материја. При изработката на овој 

труд авторите консултирале бројни библиографски единици од понов датум што се 

однесуваат на современите приоди и достигнувања. Истите претставуваат релевантни 

научни извори, но и литература за понатамошно проширување на сознанијата од 

областа на фармацевтската технологија. Тематските содржини се елаборирани 

системски, децидно и прегледно, што ќе овозможи лесно, концизно и едноставно 

совладување на теоретските содржини по предметот фармацевтска технологија 2. И 

покрај тоа што учебникот е примарно наменет за студентите по фармација, успешно 

може да се користи и од страна на магистер фармацевтите во текот на 

специјалистичките студии по фармацевтска технологија, како и од страна на 

специјалисти кои работат во областа на формулацијата и дизајнот на фармацевтските 

дозирани форми.  

 Секако треба да се нагласи дека напишаните податоци во учебникот постојано 

се обновуваат поради фактот што фармацевтската технологија назапирливо се разива. 

Токму поради ова, се јавува неопходноста од дополнување на достапните информации 

преку користење на релевантни научни извори од актуелен датум. 

  

 

 

 

 

 

Штип, 2024         Од авторите 

